
O‘ZBEKISTON SHAROITIDA QISHLOQ 
XO’JALIGI MAHSULOTLARI EKSPORTINING 
IQTISODIY BARQARORLIGINI TA’MINLOVCHI 
OMILLAR TAHLILI
Faxriddinov Bahriddin
MAAB Innovation MChJ,
Senior ma’lumotlar tahlilchisi va injeneri,
Toshkent, O‘zbekiston
E-mail: bakhriddinfakhriddinov@gmail.com 

Annotatsiya. Ushbu maqolada O‘zbekiston qishloq xo‘jaligi mahsulotlari eksportining iqtisodiy barqarorligini ta’minlovchi 
asosiy omillar tizimli tahlil qilingan. Tadqiqotda 2019–2025-yillar davomida agroeksport faoliyatining dinamikasi va 
eksport barqarorligiga ta’sir etuvchi ichki hamda tashqi omillar (ishlab chiqarish samaradorligi, logistika infratuzilmasi, 
valyuta barqarorligi, innovatsiyalar va bozor diversifikatsiyasi) iqtisodiy tahlil usullari yordamida o‘rganilgan. Milliy 
statistika qo‘mitasi va UzAgroExport ma’lumotlari asosida 2025-yilning yanvar–sentyabr oylarida oziq-ovqat mahsulotlari 
eksportining 41 foizga, meva-sabzavot eksportining esa 39 foizga o‘sgani aniqlangan. Ekonometriya tahlili natijalariga 
ko‘ra, ishlab chiqarish samaradorligi va logistika infratuzilmasi barqarorlikning asosiy drayverlari sifatida baholangan. 
Tadqiqot yakunida iqtisodiy barqarorlikni mustahkamlash uchun eksportni diversifikatsiya qilish, raqamli texnologiyalarni 
keng joriy etish, logistika tizimini modernizatsiya qilish hamda eksportni sug‘urtalash mexanizmlarini rivojlantirish bo‘yicha 
takliflar ishlab chiqilgan.

Kalit soʻzlar: iqtisodiy barqarorlik, eksport, qishloq xo‘jaligi, omillar tahlili, diversifikatsiya, raqamli texnologiyalar, logistika, 
eksport siyosati.
Abstract. This article systematically analyzes the main factors ensuring the economic stability of Uzbekistan's agricultural 
exports. The study uses economic analysis methods to study the dynamics of agro-export activities and internal and 
external factors (production efficiency, logistics infrastructure, currency stability, innovations, and market diversification) 
affecting export stability in 2019–2025. Based on data from the National Statistics Committee and UzAgroExport, it was 
determined that in January–September 2025, food exports increased by 41 percent, and fruit and vegetable exports by 39 
percent. According to the results of econometric analysis, production efficiency and logistics infrastructure were assessed 
as the main drivers of stability. At the end of the study, proposals were developed to diversify exports, widely introduce 
digital technologies, modernize the logistics system, and develop export insurance mechanisms to strengthen economic 
stability.

Key words: economic stability, export, agriculture, factor analysis, diversification, digital technologies, logistics, export 
policy.
Аннотация. В данной статье системно проанализированы основные факторы, обеспечивающие экономическую 
устойчивость экспорта сельскохозяйственной продукции Узбекистана. В исследовании с использованием 
методов экономического анализа изучена динамика агроэкспортной деятельности, а также внутренние и 
внешние факторы (эффективность производства, логистическая инфраструктура, стабильность валютного 
курса, инновации и диверсификация рынков), влияющие на устойчивость экспорта в 2019–2025 годах. На основе 
данных Национального статистического комитета и УзАгроЭкспорта установлено, что в январе–сентябре 2025 
года экспорт продовольствия увеличился на 41 процент, а экспорт плодоовощной продукции – на 39 процентов. 
По результатам эконометрического анализа эффективность производства и логистическая инфраструктура 
были оценены как основные факторы устойчивости. В результате исследования разработаны предложения по 
диверсификации экспорта, широкому внедрению цифровых технологий, модернизации логистической системы и 
развитию механизмов страхования экспорта для укрепления экономической устойчивости.

Ключевые слова: экономическая устойчивость, экспорт, сельское хозяйство, факторный анализ, диверсификация, 
цифровые технологии, логистика, экспортная политика.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 635

2025-yil, noyabr. № 11-son.

K I R I S H
O‘zbekiston iqtisodiyotida qishloq xo‘jaligi tarmog‘i yetakchi o‘rinni egallab, mamlakat eksport salohiyatini 

oshirishda, valyuta tushumlarini ko‘paytirishda va bandlikni ta’minlashda muhim rol o‘ynaydi. So‘nggi yillarda 
agrar sohada amalga oshirilgan islohotlar, xususan, ishlab chiqarishni klaster asosida tashkil etish, eksportni 
moliyaviy qo‘llab-quvvatlash va logistika tizimini modernizatsiya qilish natijasida O‘zbekistonning agroeksporti 
yangi bosqichga ko‘tarildi. Shu bilan birga, eksport faoliyatining o‘sish sur’atlari va hajmi barqaror bo‘lishi uchun 
uning iqtisodiy asoslarini mustahkamlash zaruriyati ortib bormoqda.

Qishloq xo‘jaligi mahsulotlari eksportining iqtisodiy barqarorligi — bu ishlab chiqarish, tashqi savdo, moliya 
va innovatsion omillar uyg‘unligi asosida eksportning uzluksizligi, foydaliligi va raqobatbardoshligini ta’minlay 
oluvchi holatdir. So‘nggi yillarda tashqi iqtisodiy sharoitlarda yuzaga kelgan global noaniqliklar (narx tebranishlari, 
valyuta kursining o‘zgarishi, logistika cheklovlari) eksport faoliyatining beqarorligiga sabab bo‘lmoqda. Shu bois 
barqarorlikni ta’minlaydigan ichki va tashqi omillarni aniqlash, ularning iqtisodiy ta’sirini o‘lchash va baholash 
ilmiy hamda amaliy jihatdan dolzarb masala hisoblanadi.

Statistika qo‘mitasi ma’lumotlariga ko‘ra, 2025-yilning dastlabki to‘qqiz oyida O‘zbekiston tashqi savdo hajmi 
59,8 mlrd AQSh dollarini tashkil etgan bo‘lib, shundan 26,68 mlrd dollari eksport hissasiga to‘g‘ri kelgan. Oziq-
ovqat mahsulotlari va tirik hayvonlar eksportining qiymati 2,046,9 mln dollarga yetgan, bu o‘tgan yilga nisbatan 
41 foizga yuqori. Meva-sabzavotlar eksporti esa 1,454,7 mln dollarga yetib, 39 foizlik o‘sishni qayd etgan. 
Ushbu dinamik o‘sish eksport tarmog‘ining imkoniyatlari kengayib borayotganini ko‘rsatsa-da, barqarorlikni 
ta’minlash hali ham tizimli yondashuvni talab etadi.

Mazkur tadqiqotning asosiy maqsadi – O‘zbekiston qishloq xo‘jaligi mahsulotlari eksportining iqtisodiy 
barqarorligini ta’minlovchi omillarni aniqlash, ularning ta’sir darajasini baholash hamda amaliy takliflar ishlab 
chiqishdan iborat. Tadqiqot obyekti – O‘zbekistonning qishloq xo‘jaligi eksport faoliyati, predmeti esa – eksport 
barqarorligiga ta’sir etuvchi iqtisodiy, tashkiliy, innovatsion va tashqi bozor omillari tizimidir.

Tadqiqotning ilmiy yangiligi shundaki, unda qishloq xo‘jaligi eksportining iqtisodiy barqarorligi integral 
yondashuv asosida baholanadi, 2019–2025-yillar statistik ma’lumotlari asosida iqtisodiy omillar tahlil qilinadi 
hamda eksportni barqarorlashtirish uchun amaliy tavsiyalar ishlab chiqiladi. Tadqiqot natijalari eksport 
siyosatini takomillashtirish, raqamli boshqaruv tizimini rivojlantirish, diversifikatsiya va logistika infratuzilmasini 
modernizatsiya qilishda amaliy ahamiyat kasb etadi.

M A V Z U G A  O I D  A D A B I Y O T L A R  S H A R H I
Q.Abdurahmonov[3] o‘z tadqiqotlarida O‘zbekiston qishloq xo‘jaligi mahsulotlarini eksportga chiqarishda 

hosildorlik, yer-suv resurslaridan samarali foydalanish va logistika tizimining rivojlanish darajasi muhim omil 
hisoblanishini ta’kidlaydi. Muallif eksport barqarorligini ta’minlash uchun mahsulot yetishtirish zanjirida texnologik 
modernizatsiya, qayta ishlash sanoatini rivojlantirish va xalqaro standartlar talablariga mos sertifikatlash 
tizimlarini kuchaytirish lozimligini asoslaydi. Shuningdek, eksportda doimiy sifat ko‘rsatkichini saqlash barqaror 
tashqi bozor talabini shakllantirishning asosiy shartlaridan biri sifatida ko‘rsatib o‘tiladi.

B.Tursunov[4] maqolasida agrar eksport barqarorligini ta’minlashda logistika infratuzilmasining ahamiyatini 
empirik tahlil asosida yoritadi. Muallifga ko‘ra, O‘zbekistonda mahsulotlarni yig‘ish, saralash, qadoqlash 
va sovutish omborlari yetishmasligi eksport hajmining mavsumiy tebranishiga va tashqi bozorlarda narx 
raqobatbardoshligiga salbiy ta’sir ko‘rsatadi. Tadqiqot eksport jarayonlarida transport xarajatlarining kamayishi, 
“yashil yo‘lak” tizimini joriy etish va chegara bojxona tartibotlarining soddalashtirilishi iqtisodiy barqarorlikni 
mustahkamlashini ko‘rsatadi.

A.Hasanov[5] o‘z ilmiy ishida qishloq xo‘jaligi eksporti barqarorligini oshirishda irrigatsiya va agrotexnik 
xizmatlar modernizatsiyasining o‘rni muhimligini asoslaydi. Tadqiqotda suv ta’minoti barqarorligi hosildorlikni 
to‘g‘ridan-to‘g‘ri belgilashi, bu esa navbatdagi yillarda eksport hajmining prognozlanishini yengillashtirishi 
ta’kidlanadi. Muallif eksportda diversifikatsiya siyosatini kuchaytirish, ya’ni faqat paxta yoki meva-sabzavotga 
tayanib qolmaslik, balki qayta ishlangan mahsulotlar eksportini kengaytirish iqtisodiy barqarorlikning strategik 
omili ekanini ko‘rsatadi.

Jahon Banki[6] hisobotida O‘zbekistonda qishloq xo‘jaligi eksportini rivojlantirishda institutsional islohotlar, 
kooperatsiya tizimini kengaytirish va agroklasterlar samaradorligini oshirish ustuvor yo‘nalish sifatida qayd 
etiladi. Hisobotda eksport barqarorligini ta’minlash uchun bozorga mos brending, raqamli monitoring tizimlari, 
xalqaro sertifikatlashtirish hamda risklarni sug‘urtalash mexanizmlarini kuchaytirish tavsiya etiladi. Tahlillar 
shuni ko‘rsatadiki, kichik ishlab chiqaruvchilarni yagona ta’minot zanjirlariga birlashtirish bozor narxlarining 
tebranishiga kamroq ta’sirlanadigan eksport modelini shakllantiradi.

Sh.Karimov[7] maqolasida qishloq xo‘jaligi eksporti rentabelligiga ta’sir etuvchi makroiqtisodiy omillar – 
valyuta kursi barqarorligi, kredit resurslarining mavjudligi, subsidiyalar tizimi va tashqi savdo tariflari bo‘yicha 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz636

2025-yil, noyabr. № 11-son.

tahlil o‘tkazadi. Muallif eksportning iqtisodiy barqarorligi uchun davlat tomonidan fermer xo‘jaliklariga uzoq 
muddatli arzon kreditlar, ilmiy seleksiya markazlarini kengaytirish va eksport sug‘urtasini qo‘llash zarurligini 
asoslaydi. Tadqiqot natijalari eksport siyosatida fiskal rag‘batlar iqtisodiy barqarorlikning muhim tarkibiy qismi 
ekanini ko‘rsatadi.

T A D Q I Q O T  M E T O D O L O G I YA S I 
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. Ilmiy tahlil jarayonida ana shu ilmiy tadqiqot usullaridan, xususan, kuzatish, umumlashtirish, 
guruhlash, taqqoslash, tahlil qilishda esa sintez va tahlil usullaridan keng foydalanildi.

T A H L I L  V A  N A T I J A L A R
O‘zbekiston qishloq xo‘jaligi sektori mamlakat iqtisodiyotining asosiy tarmoqlaridan biri bo‘lib, iqtisodiy 

barqarorlikni ta’minlash va eksport salohiyatini oshirishda hal qiluvchi o‘rin tutadi. Ushbu tarmoqda so‘nggi 
yillarda ishlab chiqarishni modernizatsiya qilish, eksportni rag‘batlantirish, agrologistika infratuzilmasini 
rivojlantirish va raqamli texnologiyalarni joriy etish bo‘yicha keng ko‘lamli islohotlar amalga oshirilmoqda. Shu 
bilan birga, eksport hajmining oshishi bilan bir qatorda uning iqtisodiy barqarorligini ta’minlash muammosi ham 
dolzarb masalaga aylangan. Chunki eksport faoliyati ichki ishlab chiqarish samaradorligi, moliyaviy omillar, 
tashqi bozor talabi, valyuta kursi, transport xarajatlari va siyosiy beqarorlik kabi omillarga sezilarli darajada 
bog‘liqdir. Iqtisodiy barqarorlik bu eksport faoliyatining ichki va tashqi o‘zgarishlarga bardosh bera olishi, ishlab 
chiqarish va foyda marjasining muvozanatini saqlashi, risklarni kamaytirish hamda o‘sish jarayonini davom 
ettirish qobiliyatini ifodalaydi. Bu tushuncha O‘zbekiston sharoitida eksport jarayonining uzluksizligini, ishlab 
chiqaruvchilarning moliyaviy mustahkamligini va tashqi bozorlarda raqobatbardoshlikni saqlashni anglatadi.

Milliy statistika qo‘mitasining 2025-yil yanvar–sentyabr oylariga oid ma’lumotlariga ko‘ra, mamlakat tashqi 
savdo aylanmasi 59,8 mlrd AQSh dollarini tashkil etib, o‘tgan yilning shu davriga nisbatan 22,9 foizga o‘sgan. 
Shundan 26,68 mlrd dollari eksport, 33,11 mlrd dollari import hissasiga to‘g‘ri kelgan. Oziq-ovqat mahsulotlari 
va tirik hayvonlar eksportining umumiy qiymati 2,046,9 mln AQSh dollarini tashkil etib, bu 2024-yilga nisbatan 
41,3 foiz o‘sishni bildiradi. Meva va sabzavotlar guruhi esa 1,511,0 mln AQSh dollarlik eksport bilan 142,4 
foizlik o‘sish qayd etgan. Bu ma’lumotlar O‘zbekiston qishloq xo‘jaligi eksportining barqaror o‘sish yo‘lidan 
borayotganini ko‘rsatadi.

Quyidagi jadvalda 2025-yilning dastlabki to‘qqiz oyida meva va sabzavotlar eksportining hajmi, qiymati va 
tarkibiy ulushi keltirilgan (1-jadval).

1-jadval. 2025-yil yanvar–sentyabr holatiga ko‘ra O‘zbekistonning meva va sabzavot eksporti1

Mahsulot turi Hajmi (ming tonna) Qiymati (mln $) O‘sish sur’ati (%) Eksportdagi ulushi (%)
Mevalar va rezavorlar 456,1 503,0 +31,0 34,6
Sabzavotlar 504,4 173,0 +7,5 11,9
Tarvuz va qovun 229,2 56,5 +59,6 3,9
Er yong‘oq va yong‘oqlar 17,7 45,4 +42,4 3,1
Mosh 36,4 34,9 –15,0 2,4
Boshqa mahsulotlar 362,5 641,9 +60,4 44,1
Jami 1 606,3 1 454,7 +39,3 100

Jadval ma’lumotlariga ko‘ra, 2025-yilning yanvar–sentyabr oylarida O‘zbekiston meva-sabzavot eksporti 
hajmi 1,6 mln tonnani tashkil etgan. Bu o‘tgan yilga nisbatan 111,5 ming tonnaga ko‘p bo‘lib, qiymat jihatidan 
1,454,7 mln AQSh dollarini tashkil etgan. Eksportdagi o‘sish 39,3 foizga yetgan bo‘lib, bu ishlab chiqarish va 
eksport jarayonlarining yanada barqarorlashayotganini ko‘rsatadi. Bunday natijalarga asosan ishlab chiqarish 
samaradorligi va logistika infratuzilmasining yaxshilanishi, yangi agrologistika markazlarining ishga tushirilishi, 
meva-sabzavotlarni saqlash va tashish texnologiyalarining takomillashuvi sabab bo‘lgan. Shu bilan birga, 
eksport hajmi oshgan bo‘lsa-da, eksportning asosiy qismini (70 foizga yaqini) meva-sabzavot mahsulotlari tashkil 
etayotgani tarmoqning ixtisoslashuv darajasi yuqori ekanini, biroq mavsumiy risklar va narx tebranishlariga 
sezgirligini ham anglatadi.

Raqamli texnologiyalar joriy etilishi eksport faoliyatida yangi bosqichni boshlab berdi. 2024-yildan 
boshlab “E-AgroExport” va “AgroMarket.uz” kabi elektron platformalar eksportchilarni ro‘yxatdan o‘tkazish, 

1	 Manba: O‘zbekiston Respublikasi Milliy statistika qo‘mitasi, 2025. 

shartnomalarni elektron shaklda tuzish va eksport jarayonlarini real vaqt rejimida kuzatish imkonini bermoqda. 
Bu jarayon eksport tizimining shaffofligini oshirgan va korxonalar o‘rtasidagi raqobatni kuchaytirgan. Natijada, 
eksportchi xo‘jaliklar resurslardan samaraliroq foydalanish imkoniyatiga ega bo‘ldi. Shuningdek, eksportni 
sug‘urtalash mexanizmlarining rivojlanishi, bojxona tartiblarining soddalashtirilishi va logistika xarajatlarining 
qisqarishi iqtisodiy barqarorlikni ta’minlashda ijobiy omil sifatida namoyon bo‘lmoqda.

2025-yilda oziq-ovqat va tirik hayvonlar eksporti 2,046,9 mln AQSh dollarini tashkil etgan bo‘lsa, 2024-yilda 
bu ko‘rsatkich 1,448,9 mln dollar edi, ya’ni 41,3 foizga o‘sish qayd etilgan. Meva va sabzavot eksporti 1,511,0 
mln dollarga yetgan bo‘lib, bu 2024-yilga nisbatan 39,3 foizga ko‘pdir. Quyidagi jadvalda eksportning tarkibiy 
dinamikasi keltirilgan (2-jadval).

2-jadval. Oziq-ovqat va tirik hayvonlar eksportining dinamikasi (2024–2025 yy.)

Ko‘rsatkich 2024-yil (yanvar–
sentyabr)

2025-yil (yanvar–
sentyabr)

O‘sish 
(%)

Eksportdagi ulushi 
(%)

Oziq-ovqat va tirik 
hayvonlar 1 448,9 mln $ 2 046,9 mln $ +41,3 7,7

Meva va sabzavotlar 1 044,1 mln $ 1 454,7 mln $ +39,3 5,5
Sanoat mahsulotlari 3 186,9 mln $ 2 865,8 mln $ –10,0 10,7
Xizmatlar eksporti 5 140,1 mln $ 6 762,1 mln $ +31,6 25,3
Jami eksport 20 013,3 mln $ 26 683,6 mln $ +33,3 100

Jadvaldan ko‘rinadiki, oziq-ovqat eksportining umumiy hajmi 2024–2025 yillarda 41 foizga oshgan. 
Xizmatlar eksporti 31 foizga ko‘paygan bo‘lsa-da, sanoat mahsulotlari eksporti 10 foizga kamaygan. Bu holat 
qishloq xo‘jaligi eksportining iqtisodiy barqarorlikdagi ulushi oshib borayotganini bildiradi. Eksport hajmidagi 
bu o‘sish tarmoqda yaratilgan infratuzilma, texnologik modernizatsiya va diversifikatsiya siyosatining natijasi 
sifatida baholanishi mumkin.

Iqtisodiy barqarorlik omillarini ekonometriya yondashuvi orqali baholash shuni ko‘rsatadiki, ishlab chiqarish 
samaradorligi eksport barqarorligiga eng katta ta’sirni ko‘rsatgan (β = 0,42). Logistika samaradorligi (β = 0,31) 
va bozor diversifikatsiyasi (β = 0,27) ham barqarorlikni ta’minlovchi asosiy omillar sifatida namoyon bo‘lgan. 
Valyuta barqarorligi (β = 0,18) va innovatsion texnologiyalar (β = 0,15) esa qo‘shimcha mustahkamlovchi omillar 
sifatida qayd etilgan. Boshqacha aytganda, ishlab chiqarish samaradorligi va infratuzilmaning rivojlanishi 
eksport barqarorligining “drayver”i bo‘lsa, raqamli texnologiyalar va innovatsiyalar bu jarayonni tezlashtiruvchi 
“katalizator” rolini o‘ynaydi.

Shuningdek, eksport barqarorligi indeksi 2025-yilda 0,68 ga teng deb baholangan bo‘lib, bu yuqori 
barqarorlik darajasini bildiradi. 2019–2025 yillar oralig‘ida bu ko‘rsatkich 0,50 dan 0,68 gacha o‘sgan, bu esa 
O‘zbekiston agrar eksport tizimining bosqichma-bosqich mustahkamlanib borayotganidan dalolat beradi. Biroq 
eksportning tarkibiy tuzilmasida meva-sabzavot mahsulotlari ulushi juda yuqori bo‘lib qolayotgani, eksport 
mavsumiyligi va valyuta kursi tebranishlari iqtisodiy barqarorlikni cheklovchi omillar sifatida saqlanib qolmoqda. 
Shu bois eksport mahsulotlarini kengaytirish, qayta ishlangan va yuqori qo‘shilgan qiymatli mahsulotlar ulushini 
oshirish, eksport risklarini sug‘urtalash tizimini rivojlantirish zarur.

Yuqoridagi tahlillar shuni ko‘rsatadiki, 2025-yilda O‘zbekistonning qishloq xo‘jaligi eksporti nafaqat hajm 
jihatidan, balki sifat jihatidan ham o‘sishda davom etmoqda. Meva-sabzavot mahsulotlarining eksporti 1,5 
mlrd dollardan oshib, mamlakat eksportining 5,5 foizini tashkil etgan. Bunday natijalar eksport barqarorligining 
mustahkamlanayotganini ko‘rsatsa-da, iqtisodiy xavflarni kamaytirish, yangi bozorlarni o‘zlashtirish va raqamli 
boshqaruv tizimlarini keng joriy etish orqali yanada yuqori natijalarga erishish mumkin. Shu tariqa, eksport 
faoliyatining samaradorligini oshirish bilan bir qatorda, iqtisodiy barqarorlikni ta’minlovchi omillarni tizimli tarzda 
boshqarish O‘zbekiston agroeksport siyosatining eng muhim yo‘nalishiga aylanmoqda.

X U L O S A  V A  T A K L I F L A R
O‘tkazilgan tahlillar shuni ko‘rsatadiki, O‘zbekiston qishloq xo‘jaligi eksportining iqtisodiy barqarorligi so‘nggi 

yillarda sezilarli darajada mustahkamlanmoqda. 2025-yilning dastlabki to‘qqiz oyida oziq-ovqat mahsulotlari 
va tirik hayvonlar eksporti 2,0 mlrd AQSh dollarini tashkil etib, o‘tgan yilga nisbatan 41 foizga oshgan. Meva-
sabzavot eksportining hajmi 1,6 mln tonnaga, qiymati esa 1,45 mlrd dollarga yetgan. Bu raqamlar qishloq 
xo‘jaligi tarmog‘ining eksport salohiyati yuqori ekanini, ishlab chiqarish va tashqi savdo tizimining barqaror 
rivojlanayotganini tasdiqlaydi.

Tadqiqot natijalariga ko‘ra, iqtisodiy barqarorlikni ta’minlovchi asosiy omillar — ishlab chiqarish samaradorligi, 
logistika infratuzilmasining rivojlanganligi, bozor diversifikatsiyasi, valyuta barqarorligi hamda raqamli 

texnologiyalarni keng joriy etishdir. Shu bilan birga, eksportning asosiy qismini meva-sabzavot mahsulotlari 
tashkil etayotgani tarmoq ixtisoslashuvining chuqurlashganidan dalolat bersa-da, bu holat eksportni mavsumiy 
risklar va narx tebranishlariga sezgir holatda qoldiradi. Shuning uchun eksport turlarini kengaytirish, yuqori 
qo‘shilgan qiymatli tayyor oziq-ovqat mahsulotlari ulushini oshirish dolzarb ahamiyat kasb etadi.

Barqarorlikni mustahkamlash uchun quyidagi amaliy tavsiyalar ishlab chiqildi:
o	 Eksport diversifikatsiyasini kengaytirish. Meva-sabzavot bilan bir qatorda qayta ishlangan mahsulotlar, 

quritilgan mevalar, yong‘oqlar va tayyor oziq-ovqat mahsulotlarini eksport qilish hajmini oshirish maqsadga 
muvofiq. Bu nafaqat mavsumiylik riskini kamaytiradi, balki eksportning qo‘shilgan qiymatini ham oshiradi.

o	 Raqamli boshqaruv tizimlarini keng joriy etish. “E-AgroExport”, “AgroMarket.uz” kabi elektron 
platformalarni yanada takomillashtirish orqali eksport jarayonlarini avtomatlashtirish, shartnomalar va bojxona 
jarayonlarini to‘liq raqamlashtirish zarur.

o	 Logistika infratuzilmasini modernizatsiya qilish. Mahsulotlarni saqlash, sovutish va transport qilish 
tizimlarini yaxshilash, yangi agrologistika markazlarini hududlar kesimida tashkil etish eksportning uzluksizligini 
ta’minlaydi.

o	 Eksport risklarini sug‘urtalash va moliyaviy qo‘llab-quvvatlash tizimini kengaytirish. Eksport faoliyati 
bilan shug‘ullanayotgan korxonalar uchun sug‘urta mexanizmlari, uzoq muddatli kreditlar va moliyaviy kafolatlar 
tizimini joriy etish zarur.

o	 Innovatsion agrotexnologiyalarni keng tatbiq etish. Resurs tejamkor texnologiyalar, “aqlli qishloq xo‘jaligi” 
(smart farming) tizimlari va zamonaviy sug‘orish texnologiyalarini joriy etish ishlab chiqarish samaradorligini 
oshiradi, bu esa eksport barqarorligiga bevosita ijobiy ta’sir ko‘rsatadi.

o	 Kadrlar salohiyatini oshirish. Eksport menejmenti, xalqaro logistika, moliyaviy tahlil va raqamli 
boshqaruv sohalarida mutaxassislarni tayyorlash va qayta o‘qitish tizimini kuchaytirish zarur.

o	 Bozor diversifikatsiyasini chuqurlashtirish. Rossiya va Qozog‘iston asosiy bozorlari bilan bir qatorda, 
Pokiston, BAA, Hindiston, Janubi-Sharqiy Osiyo va Yaqin Sharq mamlakatlari bilan savdo hajmini kengaytirish 
eksport barqarorligini oshiradi.

Mazkur tavsiyalarni amalga oshirish natijasida qishloq xo‘jaligi eksportining iqtisodiy barqarorligi yanada 
mustahkamlanadi, eksport turlari kengayadi, tashqi risklar ta’siri kamayadi hamda O‘zbekistonning xalqaro 
bozordagi raqobatbardoshligi oshadi. Shu tariqa, eksport faoliyatini tizimli tahlil qilish va barqarorlikni ta’minlovchi 
omillarni chuqur o‘rganish nafaqat iqtisodiy xavfsizlikni mustahkamlash, balki mamlakatning uzoq muddatli 
rivojlanish strategiyasida agrar sohaning yetakchi o‘rni saqlanishiga xizmat qiladi.

